
	1. Նախագծով առաջարկվում է քաղաքաշինության, տեխնիկական և հրդեհային անվտանգության տեսչական մարմնի՝  տրանսպորտի բնագավառում անվտանգության և օրենսդրության պահանջների պահպանման ապահովմանն ուղղված գործառույթներ իրականացնող աշխատողներին ներառել ՀՀ Կառավարության  2005 թվականի օգոստոսի 11-ի N 1223-Ն որոշմամբ հաստատված՝ օրական 24 ժամ աշխատաժամանակի տևողությամբ պայմանավորված աշխատանքներ իրականացնող աշխատողների ցանկի մեջ: Առաջարկի կապակցությամբ հայտնում ենք, որ Աշխատանքային օրենսգրքի 139-րդ հոդվածը, որով և կարգավորվում են առանձին կատեգորիայի՝ օրական 24 ժամ տևողությամբ աշխատաժամանակի ռեժիմի հետ կապված հարաբերությունները, գործող ձևակերպմամբ արդեն իսկ խնդրահարույց է: Մասնավորապես՝ Վերանայված սոցիալական խարտիայի (այսուհետև՝ Խարտիա) 2-րդ հոդվածի 1-ին կետի վերաբերյալ Սոցիալական իրավունքների եվրոպական հանձնաժողովն (այսուհետև՝ Հանձնաժողով) իր մեկնաբանություններում ողջամիտ չի համարել ցանկացած օր մինչև 16 ժամվա աշխատանքը: Վերոնշյալ կետի համաձայն՝ աշխատանքի արդար պայմանների իրավունքի արդյունավետ կիրառումն ապահովելու նպատակով կողմերը պարտավորվում են, որ օրական և շաբաթական աշխատանքային ժամերի բանական տևողությունը ապահովելու համար աշխատանքային շաբաթը պետք է աստիճանաբար կրճատվի այն չափով, որը թույլատրվում է արտադրական աճով և այլ համապատասխան գործոններով: Հանձնաժողովն իր մեկնաբանություններում և ազգային զեկույցների վերաբերյալ ներկայացրած եզրակացություններում, բազմիցս անդրադարձել է աշխատաժամանակի սահմանաչափի հարցին, նշելով այն հանգամանքը, որ այդ հարցի վերաբերյալ իրադրությունները գնահատում է՝ ելնելով յուրաքանչյուր իրադրության առանձնահատկություններից՝ որպես այդպիսին ողջամիտ չհամարելով «ցանկացած օր մինչև 16 ժամվա աշխատանքը»: 
Խարտիայով ստանձնած պարտավորությունների վերաբերյալ ՀՀ կողմից ներկայացված ազգային զեկույցների վերաբերյալ եզրակացություններում Հանձնաժողովը եզրակացրել է, որ Հայաստանում իրավիճակը, մինչև 24 ժամ հասնող աշխատաժամանակի մասով, չի համապատասխանում Խարտիայի 2-րդ հոդվածի 1-ին կետին: 
Բացի այդ,  անդրադառնալով օրական 24 ժամով աշխատաժամանակին, հարկ է նկատել, որ ամեն դեպքում նշված ռեժիմով աշխատանքների կազմակերպման պարագայում բնական է, որ կատարվող աշխատանքի արդյունավետությունը ավելի ցածր է լինելու, քան այդ աշխատաժամանակի կեսի տևողությամբ աշխատանքներն իրականացնելու պարագայում։
Միաժամանակ, առաջարկում ենք հաշվի առնել, որ Կառավարության 2021 թվականի նոյեմբերի 18-ի N 1902-Լ որոշման N 1 հավելվածով հաստատված ՀՀ կառավարության 2021-2026 թվականների գործունեության միջոցառումների ծրագրի 2-րդ կետի 2.1-ին ենթակետի համաձայն նախատեսված՝ աշխատանքային օրենսգրքում փոփոխություններ և լրացումներ կատարելու նպատակը աշխատանքային հարաբերությունների կարգավորման մեխանիզմների պարզեցումը և բարելավումն է՝ դրանք համապատասխանեցնելով ՀՀ կողմից ստանձնած միջազգային պարտավորությունների պահանջներին: Վերոնշյալ փոփոխության շրջանակներում՝ աշխատանքային օրենսգրքում կատարվող փոփոխությունների նախագծով արդեն իսկ նախատեսվում փոխել գործող օրենսգրքի 139-րդ հոդվածում՝  օրական 24 ժամ աշխատաժամանակը՝ այն սահմանելով օրական 12 ժամ: Հաշվի առնելով վերոգրյալը՝ առաջարկում ենք վերանայել օրական 24 ժամ աշխատաժամանակով աշխատող անձանց ցանկը համալրելու վերաբերյալ ներկայացված առաջարկությունը՝ հարցը կարգավորելով տարբեր հերթափոխերի միջոցով:

	Չի ընդունվել:

Ներկայացված դիտարկումները ընդունվել են ի գիտություն, այնուամենայնիվ, հարկ է նշել, որ. 

1. «Ճանապարհային երթևեկության անվտանգության ապահովման մասին» օրենքի 9-րդ հոդվածի «ի» կետի համաձայն՝  ՀՀ կառավարությունը սահմանում է ծանրաքաշ բեռներ փոխադրելու համար օգտագործվող կամ ճանապարհային երթևեկության կանոններով սահմանված եզրաչափերը գերազանցող կամ երկու և ավելի կցորդների հետ միասին ավտոգնացքի կազմում շահագործվող տրանսպորտային միջոցների երթևեկության կանոնները,
1.  «Ավտոմոբիլային ճանապարհների մասին» օրենքի 10-րդ հոդվածի 6.2-րդ մասի համաձայն՝ ՀՀ կառավարությունը հաստատում է չմասնատվող բեռներ փոխադրող թույլատրելի առավելագույն զանգվածը գերազանցող և (կամ) մեկ սռնու վրա ընկնող բեռնվածքը գերազանցող և (կամ) մեծ եզրաչափերով տրանսպորտային միջոցներով փոխադրումների իրականացման երթուղու տրամադրման թույլտվության կարգը, տրանսպորտային միջոցների թույլատրելի առավելագույն զանգվածի և (կամ) մեկ սռնու վրա ընկնող բեռնվածքի, ինչպես նաև մեծ եզրաչափերի առավելագույն զանգվածները,
1. «Վարչական իրավախախտումների վերաբերյալ օրենսգրքի 150․3-րդ հոդվածով սահմանված է պատասխանատվություն՝ ընդհանուր օգտագործման պետական ավտոմոբիլային ճանապարհներով թույլատրելի առավելագույն զանգվածը գերազանցող, չմասնատվող և (կամ) մեծ եզրաչափերով բեռներ փոխադրող տրանսպորտային միջոցներով երթևեկելու համար:
Վերոգրյալ գործերի քննությունը վերապահված է Տրանսպորտի բնագավառում վերահսկողություն իրականացնող՝ Քաղաքաշինության, տեխնիկական և հրդեհային անվտանգության տեսչական մարմնին:
Միաժամանակ, ներկայում Սյունիքի և Արմավիրի մարզերում կառուցվող անշարժ հենակետերում իրականացվելիք վերահսկողական գործառույթների պատշաճ իրականացման համար նախատեսվում է ապահովել ծանրաքաշ տրանսպորտային միջոցների կշռման գործընթաց՝ 24-ժամյա ռեժիմով, ինչը պայմանավորված է այն հանգամանքով, որ գործնականում իրավախախտումները  մեծամասամբ կատարվում են ոչ աշխատանքային, մասնավորապես՝ երեկոյան և գիշերային ժամերին:
Միաժամանակ, ՀՀ օրենսդրությամբ արդեն իսկ սահմանված պահանջների կատարումն ապահովելու նպատակով  անհրաժեշտություն է առաջացել համապատասխան փոփոխություն կատարել ՀՀ կառավարության 2005 թվականի օգոստոսի 11-ի N 1223-Ն որոշման մեջ՝ առանձին կատեգորիայի աշխատողների` օրական 24 ժամ աշխատաժամանակի տևողությամբ պայմանավորված աշխատանքների ցանկում ներառելով տեսչական մարմնի՝  տրանսպորտի բնագավառում անվտանգության և օրենդրության պահանջների պահպանման ապահովմանն ուղղված գործառույթներ իրականացնող աշխատողների աշխատանքները:
[bookmark: _GoBack]Այսպիսով, հաշվի առնելով Աշխատանքային օրենսգրքի՝ ներկայում դեռևս գործող 139-րդ հոդվածը, դրա հիման վրա ընդունված և գործող՝ ՀՀ կառավարության 2005 թվականի օգոստոսի 11-ի N 1223-Ն որոշումը, որը փաստացի դեռևս հնարավորություն է տալիս  ապահովել առանձին կատեգորիայի աշխատողների` օրական 24 ժամ աշխատաժամանակի տևողությունը՝ առաջարկում ենք  օրական 24 ժամ աշխատաժամանակի տևողությամբ պայմանավորված աշխատանքների ցանկում ներառել նաև Քաղաքաշինության, տեխնիկական և հրդեհային անվտանգության տեսչական մարմնի՝  տրանսպորտի բնագավառում անվտանգության և օրենդրության պահանջների պահպանման ապահովմանն ուղղված գործառույթներ իրականացնող աշխատողների աշխատանքները, որի արդյունքում կապահովվի համապատասխան ոլորտում վերահսկողական աշխատանքների պատշաճ իրականացումը, որը բխում է ՀՀ օրենսդրությամբ սահմանված կարգավորումներից: Միաժամանակ, ՀՀ աշխատանքային օրենսգրքում կատարվող փոփոխությունների արդյունքում 24 ժամ աշխատաժամանակը՝ օրական 12 ժամ սահմանվելու պարագայում կվերանայվի համապատասխանաբար նաև ՀՀ կառավարության 2005 թվականի օգոստոսի 11-ի N 1223-Ն որոշումը:




